НА ВЕЛИЦЕЙ ВЕЧЕРНИ


Блажен муж, 1-й антифон.


На Господи, воззвах: поем стихиры на 8, глас 1, самогласны. Германа патриарха:


Глаголи, Симеоне, Кого нося на руку в церкви радуешися? Кому зовеши и вопиеши: ныне свободихся, видех бо Спаса моего? Сей есть от Девы Рождейся, Сей есть от Бога Бог Слово, Воплотивыйся нас ради и Спасый человека, Тому поклонимся. Трижды


Приими, Симеоне, Егоже под мраком Моисей законополагающа провиде в Синаи, Младенца бывша, закону повинующася. Сей есть законом Глаголавый, Сей есть во пророцех реченный, Воплотивыйся нас ради и Спасый человека, Тому поклонимся. Трижды


Приидем и мы, песньми Божественными Христа усрящем и приимем Его, Егоже спасение Симеон виде. Сей есть, Егоже Давид провозвести, Сей есть во пророцех Глаголавый, Воплотивыйся нас ради и законом вещавый, Тому поклонимся. Дважды


Слава, и ныне, глас 6. Иоанна монаха:


Да отверзется дверь Небесная днесь: Безначальное бо Слово Отчее, начало приим под леты, не отступль Своего Божества, от Девы яко Младенец четыредесятодневен Материю вольне приносится в церковь законную, и Сего на руки приемлет старец, отпусти, зовый, раба, Владыко, ибо очи мои видеста спасение Твое. Пришедый в мiр спасти род человечь, Господи, слава Тебе.


На стиховне стихиры, глас 7. Космы монаха: 


Украси твой чертог, Сионе, и подыми Царя Христа, целуй Марию, Небесную Дверь: Та бо престол Херувимский явися, Та носит Царя Славы. Облак света есть Дева, носящи на руках Сына прежде денницы, Егоже приемь Симеон на руки своя, проповедуя людям Владыку Сего быти живота и смерти и Спаса мiру.


Стих: Ныне отпущаеши раба Твоего, Владыко, по глаголу Твоему, с миром.


Возсиявшаго прежде век от Отца, напоследок же от ложесн Девических носящи в церковь неискусобрачная Мати, в Синайстей горе Законоположившаго, повелению законному повинующася принесе святителю старцу и праведнику, Христа Господа видети обещанна. Егоже приемь Симеон на руки своя, возрадовася, вопия: Бог есть Сей, Отцу Соприсносущный, Избавитель душ наших.


Стих: Свет во откровение языков И Славу людей Твоих Израиля.


Носимаго на колеснице Херувимстей и Певаемаго в песнех Серафимских носящи на руку Богородица Мария, неискусобрачно из Нея Воплощшагося, Законодавца, закона исполняюща чин, подаяше рукам старца иерея. Живот же носяй живота прошаше разрешения, глаголя: Владыко, ныне отпусти мя возвестити Адаму, яко видех непреложна Отроча, Бога Превечнаго и Спаса мiра.


Слава, и ныне, глас 8. Андрея Критскаго:


Иже на Херувимех носимый и певаемый от Серафим, днесь в Божественное святилище по закону приносим, на старческих, яко на престоле седит руках и от Иосифа приемлет дары Боголепно, яко супруг горличищ, нескверную Церковь и от язык новоизбранныя люди, голуби на же два птенца, яко Начальник Ветхаго же и Новаго. Еже к Нему обещания Симеон конец прием, благословя Деву Марию Богородицу, страстей образы, Иже из Нея, провозгласи и от Него прошаше отпущения, вопия: ныне отпусти мя, Владыко, якоже прежде возвести ми, яко видех Тя, Первовечнаго Света и Спаса Господа христоименитым людем.


Таже, Ныне отпущаеши: Трисвятое и по Отче наш: На благословении хлебов тропарь праздника трижды:


Радуйся, Благодатная Богородице Дево, из Тебе бо возсия Солнце правды, Христос Бог наш, просвещаяй сущия во тьме. Веселися и ты, старче праведный, приемый во объятия Свободителя душ наших, дарующаго нам Воскресение.


И чтение.











